
E che non solo lô, ma tutt’intorno

In quell’ægue atri andavan a çercâlo

Parte a Levante e parte a Mezogiorno;

E appeña che ô trovassan esortâlo

In Aïti e a Isabella a fâ ritorno

Co-a mascima premûa, con informâlo

Di graviscimi guai, ne-i quæ se trêuva

A colonia spagnolla e a çittæ nêuva.

E chì a Colombo andavan raccontando,

Quanto là sûccedeiva pe-a malizia

De Bovadilla, de Roldan, d’Ovando,

Treî giudiçi roviña da giustizia,

L’ordine e a quete da Colonia in bando,

Guacanagari, rotta l’amicizia,

Ritornôu mâ contento ne-a so tæra,

E co-i selvaggi uña tremenda guæra.

Che in tanti guai, ch’ëan frûto de l’intrigo,

Do fanatismo e de l’impertinenza,

Pin de nemixi, e senza ô megio amigo

Ean imbroggiæ con tûtta a so prûdenza

So fræ, Marcena, Sanchez e Rodrigo;

Scicchè l’ëa necessaia a so presenza,

Perchè l’ëa da Colonia, doppo ô Çê,

De salûte a speranza solo in lê.

Benchè ûn tanto disastro in moddo scûo

Ghe l’avesse l’Arcangeo zà predito,

Pû a-ô racconto di amixi ciù menûo

L’Eroe ô restava estremamente afflito;

Temendo, che ne saiva provegnûo

Da-ô caxo a-i Europei danno infinito,

E ûn ritardo a-ô progresso da lê averto

Ne-ô mondo, ch’ô l’aveiva descoverto.

